
Л. Н. Гумилев атындағы ЕҰУ-нің қылмыстық-құқықтық пәндер кафедрасының магистранты, 

Нур-Султан, Қазақстан 
 

Қазақстан Республикасы өзінің тәуелсіздігін жариялағаннан кейін, ұлттық заңнаманы 
қалыптастырып және оның жекелеген салаларын жетілдіру үшін әртүлі бағдарламалар қолға 
алына бастады. Осы  бағдарламалар еліміздің басты бағыттарының бірі болып табылатын 
әлеуметтік және экономикалық салаларын нығайтуды қамтып қана қоймай, нормативтік-
құқықтық базаны да жақсартуды және тиімді етуді қарастырады. Қазіргі кезде аталған 
бағдарламалар толыққанды жүзеге асырылып, діттеген мақсатына жетті деуге әбден болады. 
Бірақ, осыған қарамастан қылмыстық іс жүргізу салсындағы заңнамаға әлдеде толықтырулар 
енгізу қажет секілді. Атап айтқанда, айғақтар беруден иммунитет деп аталатын куәгерлік 
иммунитет институтын заңнамалық бекітуде және оның тәжірибе жүзінде жұмыс істеуінде 
біршама мәселелер бар.  

Қазақстан Республикасының қылмыстық іс жүзгізу құқығында айғақтар беруден 
иммунитет институты алғаш рет 1997 жылы қабылданған ҚР Қылмыстық іс жүргізу 
кодексінде бекітілген болатын. Жалпы куәгерлік иммунитетті енгізу тек қана қылмыстық 
процесті демократияландыру мен гуманизациялаудың маңызды элементі ғана емес, сонымен 
қатар жалпы қоғамды азаматтық қоғамға бұру және отбасы мүшелерінің, туысқандарының 
арасындағы қарым қатынасты қандай жағдай болмасын сақтап қалу басты идеяның бірі 
болып табылады. Себебі, куәнің жақын адамға қарсы айғақ беруден бас тарту құқығы ең 
бірінші, отбасылық байланыстың негізін құрайтын ар-ождан, қамқорлық, мейірімділік және 
адамгершілік сияқты отбасылық баға жетпес, жоғары және қасиетті құндылықтармен 
байланысты. 

Қылмыстық іс жүргізу құқығындағы куәгерлік иммунитет жеке адамның өмірімен 
тығыз байланысты және негізгі адамгершілік құндылықтарын қорғайды. Олар 
республиканың қылмыстық іс жүргізу заңнамасында куәгерлік иммунитеттің ережелерін 
дамытуға мүмкіндік берген іргетас болды. Осы қоғамдық маңызды құндылықтардың 
маңыздылығын түсіне отырып, заң шығарушы куәгерлік иммунитет тек 1997 жылғы 
қылмыстық іс жүргізу кодексінде ғана емес, жаңа іс жүргізу заңнамасында да көзделген. 
Сонымен қатар куәгерлік иммунитеттің ережелері бұрын қолданылып жүрген заңнамада да, 
жаңа кодексте де заңнамалық актінің әр түрлі бөлімдері мен тарауларына орналастырылған. 
Бұл заң шығарушы оның ұйғарымдарының қылмыстық іс жүргізу қатынастарын реттеу үшін 
маңыздылығын көрсетеді. Қылмыстық процеске қатысушыларға берілген негізгі құқықтар 
жүйесінде орналаса отырып, куәгерлік иммунитет басқа құқықтармен қатар жеке адамның 
құқықтары мен бостандықтарын қорғауды қамтамасыз етуге мүмкіндік береді. 

Иммунитет институты көне заманнан бері белгілі және қылмыстық-процестік құқық 
және басқада құқық салалары үшін өзінің маңыздылығына байланысты ерекше мәнге ие. 
Адам құқықтары мен бостандықтарың мемлекет алдындағы маңыздылығы мен үстемдігі 
туралы халықаралық шартта бекітілген[1]. Осы тұста халықаралық шарттардың мемлекеттік 
заңдардан үстемдігін ескерген жөн. Себебі, көп жағдайда бұл мәселе назардан тыс қалып 
жатады. Сонымен қоса Қазақстан Республикасы халықаралық құқықтың жалпыға танылған 
принциптері мен нормаларының үстемдігін мойындай отырып, сәйкесінше өзінің 
Конституциясында: «ешкім өзіне, жұбайына және заңмен белгіленген жақын туыстарына 
қарсы куәландыруға міндетті емес» -деп жариялады [2]. Негізінен куәгерлік иммунитеттің 
ережелерін енгізу ең бірінші, мемлекет өз қызметін жүзеге асыру барысында адамның және 
азаматтың құқықтары мен бостандықтарын жоғары құндылық ретінде қорғауға 
бағытталуымен байланысты. Осыған сәйкес ҚР Конституциясының 1-бабында: «оның ең 

қымбат қазынасы - адам және адамның өмірі, құқықтары мен бостандықтары» -деп 
көрсетілген.  

Айта кететін бір жай, куәгерлік иммунитетінің алғышарттары XII ғасырда Англияда 
пайда бола бастады. Ал қазіргі әлемде бұл ереже - сот төрелігі принциптерінің ең маңызды 
қағидасы. Оған АҚШ, Австралия, Канада және Еуроодақ елдерінде ерекше көңіл бөлінеді. 
Бірақ өзін-өзі әшкерелеуге қарсы артықшылықтар яғни, куәгерлік имунитетті беруді іске 
асыру, мемлекетте қабылданған жүйеге байланысты ерекшеленеді. Мысалы, Жалпы 
(прецеденттік) құқық елдерінде, егер күдікті айғақтарға келіссе, онда одан куә ретінде жауап 
алады. Тиісінше, оны кейіннен жауап беруден бас тартқаны немесе көрінеу жалған 
мәліметтер хабарлағаны үшін жауапқа тарта алады. Ал, құрлықтық жүйе мемлекеттерінде 
(оның ішінде Қазақстанда) айғақтардан бас тартқан немесе жалған ақпарат берген күдіктіні 
немесе айыпталушыны жауапқа тартпайды. Ол өзін-өзі әшкерелеуден қорғау мақсатында заң 
аясында әрекет етеді деп саналады. 

Ғылымда қылмыстық іс жүргізу иммунитетінің түсінігі мен мәні туралы көптеген 
пікірлер бар. Сондықтан да, бұл ұғымға нақты анықтама беру туралы мәселе күрделі болып 
табылады және осы мәселеге қатысты әртүрлі көзқарастар бар. Мысалы, Владислав 
Григорьевич Даев қылмыстық іс жүргізу иммунитеті-қылмыстық сот ісін жүргізудің жалпы 
ережелерінен шыға отырып, процестің кейбір қатысушыларына артықшылықтар беру деп 
санайды[5, 48]. Сонымен қатар ол куәгерлік иммунитеттің ерекшелігі ретінде біріншіден, 
жекелеген адамдар кейбір іс жүргізу міндеттерін орындаудан босатуды екіншіден, процеске 
қатысушы адамдардың кейбір санаттары үшін олардың үстінен іс қозғау немесе оларды 
жауапқа тарту шараларын қолданбау негізділігінің ерекше кепілдіктері белгіленетіндігін алға 
тартады.  

Қылмыстық іс жүргізудегі иммунитет ұғымына қатысты біршама басқаша ойды И. П. 
Корякина келтіреді. Ол қылмыстық іс жүргізу иммунитеті деп қоғамның адамгершілік 
институттарын қорғау және мемлекеттің халықаралық міндеттемелерін орындау 
қажеттілігіне негізделген, жекелеген адамдарды кейбір іс жүргізу міндеттерін орындаудан 
босату деп көрсетеді [6,117].  

Осылардан басқа Л. М. Карнеева мен И. Кертэс- тің пікірінше, куәгерлік иммунитет-
қылмыстық процесте оның туысына немесе өзге де жақын адамға зиян келтіруде 
пайдаланылуы мүмкін айғақтар беруден бас тарту құқығы [7, 57]. 

Бұл анықтамада, куәгерлік иммунитет ұғымына тек қылмыстық процестің 
жәбірленушісінің туыстары туралы және оларға артықшылықтар беруді көздейді. Бұл жерде 
жәбірленушінің өз-өзін әшкерелеуден иммунитеті туралы айтылмағандығын байқаймыз. 
Сондықтан, бұл анықтаманы да куәгерлік құқықтың мағынасын толық ашпайды деп айтуға 
болады. Себебі, жәбірленушіге айғақ беруден бас тарту құқығын беру қажеттігі, 
маңыздылығы көп жылдық тәжрибеде анықталған. Бұл сондай-ақ, қылмыстық сот ісін 
жүргізудің Конституциялық қағидаттарына да байланысты, ол іс жүргізу мәртебесін 
көрсетпей, барлығына куәгерлік иммунитетке құқық береді.  

Осы тұста, куәгерлік иммунитетке былайша анықтама беруге болады:  Куәгерлік 
иммунитет -  азаматтың заңға байланысты, қылмыстық процеске қатысушы адамдардың 
белгілі бір тобына қарсы және өзіне белгілі мән-жайлар бойынша айғақтар бермеуге құқығын 
білдіреді. Бұл ретте, тұлға айғақ бермегендігі үшін қылмыстық жауапкершілік туындамайды. 
Сондай-ақ, бұл норма Конституциямызда, ҚР ҚК, ҚР ҚПК-де тікелей бекітілген. Мысалы, 
Конституцяның 77-бабының 7-тармағыда: «ешкім өзіне-өзі, жұбайына және заңмен 
белгіленген шектегі жақын туыстарына қарсы айғақ беруге міндетті емес. Діни қызметшілер 
өздеріне сеніп сырын ашқандарға қарсы куәгер болуға міндетті емес» -деп көрсетілген. 
Куәгерлік иммунитет туралы қылмыстық процестік кодексте де жазылған. Сонымен қатар 
онда жақын туыстарға – ата-аналар, балалар, асырап алушылар, асырап алынғандар, ата-
анасы бір және ата-анасы бөлек ағалы-iнiлер мен апалы-сiңлiлер, ата, әже, немерелер 
жататындығы көрсетілген.  

Жоғарыда аталғандардан бөлек, қылмыстық процесте куәгерлік иммунитетті 
иемденетін мынадай адамдар санаттары бар:  

1) Судьялар мен алқабилер. Олар іс бойынша қандай да бір мәліметтерді 
жарияламауы тиіс, өйткені ақпарат оларға кәсіби қызметті жүзеге асыру кезінде белгілі 
болды.  

2) Айыпталушының адвокаты және басқа да қорғаушысы (өйткені соңғысы оларға 
білікті заң көмегін көрсету үшін жүгінген).  

3) Өзінің қызметтік міндетін жүзеге асыру барысында белгілі болған жағдайлар 
бойынша, діни қызметкер.  

4) Мемлекеттік құпияны құрайтын мәліметтер бойынша, оны иемденеттін тұлғалар. 
Өз қызметін жүзеге асыруға байланысты сенім білдірушімен келісім жасайтын 

қорғаушы, адвокаттың куәгерлік иммунитеті сияқты құқыққа ие. Ол оған құқық қорғау 
органдары мен сотқа, өзінің қорғалушысынан белгілі болған ақпаратты жариялауға 
мүмкіндік бермейді. Бұл білікті көмек үшін қорғаушыға жүгінген және оған өз құпияларын 
сеніп тапсырған адам, өзінен басқа бірде-бір адам оның кінәлілігі мен орын алған жағдайлар 
туралы білмейтініне сенімді болу үшін қажет. Аталған идея ҚР ҚПК-де де бікітілген. 
Өйткені онда күдіктінің немесе айыпталушының қорғаушысы іс бойынша куәгерлік жауап 
бере алмайтындығы туралы жазылған, өйткені қорғаушыға заң көмегін көрсету кезінде осы 
мән-жайлардың белгілі болатыны айтпасада түсінікті. 

Қылмыстық істі тергеу кезінде куә ең маңызды тұлға болып табылады. Ол тергеуге, 
сондай-ақ сот талқылауында барлық қылмыстық процестер үшін ерекше маңызы бар 
мәселелерді шешуге көмектесуге бағытталған. Осы адамның айғақтары жасалған әрекеттің 
барлық мән-жайлары туралы ақпаратты жинау кезінде маңызды және қылмысты неғұрлым 
жылдам ашу үшін қажетті болып саналады. Сондықтан ҚПК-де оған ерекше көңіл бөлінеді. 
Сонымен қатар, қылмыстық іс бойынша қажетті ақпаратты білетін және оны жауап алу 
барысында құқық қорғау органдарына хабарлаған адам куә болып есептеледі. Іс жүргізу 
сұхбатын өткізу алдында оған барлық құқықтар мен міндеттер дәл осы себептен 
түсіндіріледі. Сондай-ақ, аталған азамат жалған мәліметтерді хабарлағаны үшін қылмыстық 
жауапкершілікке тартылуы мүмкін екендігі ескертіледі. Өз кезегінде, адвокат пен дін 
қызметшісі өзінің кәсіби қызметтін жүзеге асырумен байланысты белгілі болған ақпаратты 
жария етуге тыйым салынады. Осылайша, қылмыстық процестегі куәгерлік иммунитет жеке 
өзіне қарсы және жақындарына, күдіктілер мен айыпталушылармен сенімді қарым-
қатынастарына байланысты жасалған зұлымдық фактісі бойынша, өздеріне белгілі барлық 
мәліметтерді аша алмайтын азаматтардың санаттарын қорғауға бағытталған. Бұл ретте, олар 
өздеріне белгілі болған жайыттарды айтпағаны үшін жауапқа тартылмайды. 

Жоғарыда айтылғандай, куә қылмыстық процестің дұрыс шешілуіне елеулі әсер ететін 
тұлға болып саналады. Себебі, орын алған қылмыстық оқиғаның ашылуына, куәнің заттай 
дәлелдемелері айтарлықтай әсер ететіндігімен сипатталады. Сонымен қатар, кез-келген тұлға 
өзіне белгілі болған қандайда ақпаратты таратуға, пайдалануға толықтай құқығы бар. Бұл 
туралы 1948 жылы қабылданған адам құқықтарының жалпыға бірдей декларациясында 
көрсетілген. Бірақ та, 1966 жылы БҰҰ Бас Ассамблеясымен қабылданған Азаматтық және 
саяси құқықтар туралы халықаралық пактінің 19 – бабында: «кез келген ақпараттар мен 
идеяларды еркiн, ауызша, жазбаша немесе баспасөз арқылы тарату бостандығы, ерекше 
мiндеттер мен ерекше жауапкершiлiктi жүктейдi» -делінеді. Бұл дегеніміз, тұлға қандайда 
бір маңызды ақпаратты иемденіп қана қоймай, оны тарату кезінде құқыққа қайшы әрекеттері 
үшін мемлекет алдында жауапты болады деген сөз. Сондай-ақ, біздің елімізде жеке 
ақпаратты қорғауға Дербес деректер және оларды қорғау туралы Қазақстан 
Республикасының заңымен жүзеге асырылады. Бірақ, кей жағдайда куә өзіне белгілі болған 
мән-жайды, өзіне немесе оның отбасы мүшелеріне өлтіремін деп қорқыту немесе күш 
қолдану, мүлікті бүлдіру түрінде қауіп төнетіндігін айтып қауіптенеді. Бұл жағдайда 
тергеуші белгілі бір шараларды қолдануға міндетті. Тергеуші қауіпсіздік шараларын 
қамтамасыз ету үшін, оның жеке басы туралы деректердің бүркеншік атпен көрсетілуін 

қамтамасыз етілуі тиіс. Сондай-ақ сот талқылауы барысында оның тегі мен атын құпия 
ұстауға жағдай жасалуы тиіс. Ол туралы ҚПК 183-бабында көрсетілген.  

Жоғарыда айтылғандай, куәгерлік иммунитетті иемденетін тағы бір тұлға ретінде 
мемлекеттік құпияны сақтауға міндетті тұлғалар табылады. Мемлекетті құпияларды 
құрайтын құжаттарды, заттай дәлелдемелерді алу кезінде арнайы рұқсат қажет. Құпия құжат 
ұғымына ҚР заңында былай анықтама берілген: «мемлекеттік құпиялар - таратылуын 
мемлекет жалпы қабылданған халықаралық құқық нормаларына қайшы келмейтін әскери, 
экономикалық, ғылыми-техникалық, сыртқы экономикалық, сыртқы саяси, барлаушылық, 
қарсы барлаушылық, жедел-іздестірушілік және өзге де қызметті тиімді жүзеге асыру 
мақсатымен шектейтін, мемлекет қорғайтын мемлекеттік және қызметтік құпияларды 
құрайтын мәліметтер»[6]. 

Куәгерлік иммунитет мемлекетіміздің негізгі заңында, сондай-ақ ҚПК-те нақты 
анықталған. Сонымен қатар, мұнда іс бойынша айғақтар беруге мүмкіндігі бар адамдардың 
мәртебесі, құқықтары мен міндеттері бекітілген. Куәнің иммунитеті айыпталушының жақын 
адамы болып табылатын істі тергеуге қатысты мәліметтерді туысқандарына тергеу мен сотқа 
хабарламау құқығын беретін, сот төрелігінің принциптерінің бірі болып табылады.  

Қорыта келе, қылмыстық құқықтағы куәгерлік иммунитетін қылмыстық процесте 
қолдану, қоғамдық маңызды институттарды сақтап қалу үшін маңызды болып табылады. 
Куәгерлік иммунитет туралы халықаралық шарттарда, конституцияда, қылмыстық және 
басқа да заңнамалық актілерде белгіленген. Куәгерлік иммунитет түсінігінің 
қалыптасқанына біршама жыл өтіп, ол туралы біршама ғалымдар зерттегенімен, ғалымдар 
арасында куәгерлік иммунитет туралы ортақ ұғым жоқ. Жоғарыда айтылғандай куәгерлік 
иммунитет ұғымын әр ғалым өзінше түсіндіреді. Сондықтан куәгерлік иммунитет туралы 
ортақ, нақты мәнін ашатын анықтаманың жоқтығы, бір ғана ғалымның куәгерлік иммунитет 
туралы берген анықтамасын оқу, оның мағынасын толық түсіге жеткіліксіз екендігін 
көрсетеді. 

